
SECTION3 EƲEGBE ƑE TUTUĐO

GBEŊUTISE
Alɔdze la ƒe Memama: EƲEGBE ƑE TUTUĐO

NUƲUƲU
Nyawo ma ɖe hatsotso vovovowo me. Le akpa sia la, míasrɔ̃ nu tso nyaha gãtɔwo 
abe ŋkɔnyawo, ŋkɔnyaɖɔnyawo, dɔwɔnyawo kple dɔwɔnyaɖɔnyawo ene ŋu. 
Nyahawo gɔmesese awɔe be nàse dɔ si wɔm nya aɖe le le nyagbe me la gɔme.

Miŋlɔ nu siwo le sukuxɔ me kple nu siwo le sukukpoa dzi la dometɔ ewoewo le 
miaƒe hatsotsowo me. Emegbe la, miŋlɔ seselelãme siwo vana na mi nenye be 
miele sukuxɔ me alo sukukpoa dzi la dometɔ eveve kpe ɖe nya siwo mieŋlɔ va yi 
la ŋu. Đe nya siwo mieŋlɔ la sɔ kple esiwo hatsotso bubumetɔwo ŋlɔ la?

Va se ɖe nusɔsrɔ ̃ƒe nuwuwu la àte ŋu:

i.	 Ama ŋkɔnyawo ɖe woƒe hawo me (kpɔɖeŋu: ŋkɔnya tɔxɛwo, ŋkɔnya 
bɔbɔwo, susumeŋkɔnyawo, ŋkɔnya kpɔkpleŋkuwo)

ii.	 Ama ŋkɔnyaɖɔnyawo ɖe woƒe hawo me (kpɔɖeŋu: nɔnɔmefiatɔwo, 
asifiatɔwo, xexlẽmefiatɔwo)

iii.	Ama dɔwɔnyawo ɖe dɔwɔnya hiãfidola, dɔwɔnya mahiãfidola kple 
dɔwɔnya hiãfidola eve ƒe hawo me.

iv.	Ama dɔwɔnyaɖɔnyawo ɖe woƒe hawo me (kpɔɖeŋu: dɔwɔnyaɖɔnya 
nɔnɔmefiatɔ, dɔwɔnyaɖɔnya teƒefiatɔ, dɔwɔnyaɖɔnya ɣeyiɣifiatɔ, 
dɔwɔnyaɖɔnya ɖoƒefiatɔ)

Nyati Veviwo

	 Kpuie ko la, ŋkɔnyawo nye nuwo ƒe ŋkɔwo. Woate ŋu ama ŋkɔnyawo 
ɖe ŋkɔnya tɔxɛwo, susumeŋkɔnyawo, ŋkɔnya bɔbɔwo kple ŋkɔnya 
kpɔkpleŋkuwo ƒe hawo me. Ŋkɔnyaɖɔnya xexlẽmefiatɔ nye nya si ƒoa nu 
tso ŋkɔnya ƒe xexlẽme ŋu. Le go bubu me la, ŋkɔnyaɖɔnya nɔnɔmefiatɔ ƒoa 
nu tso ŋkɔnya alo ŋkɔteƒenɔnya ŋu. Le Eʋegbe me la, ŋkɔnyaɖɔnya kplɔa 
ŋkɔnya si ɖɔm wòle la ɖo aduadu. Dɔwɔnyawo nye nya siwo ɖea nuwɔna 

alo nuwɔƒemenɔla ƒe nɔnɔme fiana. Dɔwɔnya ƒe ha etɔ̃ siwo li la woe nye 
dɔwɔnya hiãfidolawo, dɔwɔnya mahiãfidolawo kple dɔwɔnya hiãfidola 
eve. Dɔwɔnyaɖɔnyawo kɔa dɔwɔnya ŋu. Wotea ŋu maa dɔwɔnyaɖɔnyawo 
ɖe hatsotso siwo gbɔna la me: dɔwɔnyaɖɔnya nɔnɔmefiatɔ, dɔwɔnyaɖɔnya 
xexlẽmefiatɔ, dɔwɔnyaɖɔnya teƒefiatɔ, dɔwɔnyaɖɔnya edziedzifiatɔ, 
dɔwɔnyaɖɔnya susufiatɔ kple dɔwɔnyaɖɔnya ɖoƒefiatɔ.

NU KAE NYE ŊKƆNYA?
Ŋkɔnya nye nya si ɖe ŋkɔ na ame, lã, teƒe alo nane. Ŋkɔnya aɖewo ƒoa nu tso 
tamesusuwo kple seselelãmewo ŋu.

Ŋkɔnya ƒe Hawo
Ŋkɔnya Tɔxɛwo
Ŋkɔnya tɔxɛwo nye nya si ɖe ŋkɔ na ame, teƒe alo nane si nye dzɔdzɔmenu alo nu 
si ame aɖe wɔ la tɔxɛe. Wodzea ŋkɔnya tɔxɛwo ŋɔŋlɔ gɔme kple ŋɔŋlɔdzesi gãtɔ 
le nyagbe ƒe afi sia afi si wole la. Ŋkɔnya tɔxɛ aɖewo ƒe kpɔɖeŋuwoe nye:

Amewo ƒe ŋkɔwo: Kɔku, Selete, Kofi, Emefa, Dzigbɔɖi, Foli, Amuzu kple 
bubuawo

Teƒewo ƒe ŋkɔwo: Agbozume, Exi, Denu, Tamale, kple bubuawo

Azãgbeŋkɔwo: Dzoɖagbe, Blaɖagbe, Kuɖagbe, Memliɖagbe, kple bubuawo

Ɣletiwo ƒe ŋkɔwo: Dzove, Dzodze, Tedoxe, Masa, Anyɔnyɔ, Kele, Adeɛmekpɔxɛ, 
kple bubuawo

Dɔwɔƒewo ƒe ŋkɔwo: Kpetoe Gɔmedzesuku, Ametiadɔwɔƒe kple bubuawo

Tɔsisiwo ƒe ŋkɔwo: Amugã, Kplikpa, Pra, Tano, Danyi, kple bubuawo

Ŋkɔnya Bɔbɔwo
Wonye ŋkɔ gbadzaa siwo woyɔna na nuwo (ame, teƒe, nane ƒe ŋkɔ, susu aɖe). 
Enye nya si ɖe ŋkɔ na nu siwo menye ame, azãgbeŋkɔwo, ɣletiwo ƒe ŋkɔwo, teƒe 
kple duwo ƒe ŋkɔwo o la. Womedzea wo ŋɔŋlɔ gɔme kple ŋɔŋlɔdzesi gãtɔwo o, 
negbe dzaa ɖe wodze nyagbe gɔme hafi. Wotea ŋu zɔna kple asitɔnudzinyawo 
alo ŋkɔnyaɖɔnyawo. Woƒe kpɔɖeŋu aɖewoe nye: nuŋlɔti, agbalẽ, aƒe, xɔ, tɔmelã, 
atsiaƒu, dzodoƒe, sukuxɔ.

Susumeŋkɔnyawo
Wonye nya siwo ɖe ŋkɔ na nu siwo womate ŋu akpɔ kple ŋku o la. Woɖea ŋkɔ 
na seselelãme siwo míate ŋu akpɔ kple ŋku o la. Susumeŋkɔnyawo ƒe kpɔɖeŋu 
aɖewoe nye nyateƒe, dzidzɔ, lɔlɔ̃, dziku, xɔse, blanuiléle, vevesese, nunya, fuléle 
kple bubuawo.

Ŋkɔnya Kpɔkpleŋkuwo
Wonye nya siwo ɖe ŋkɔ na nu siwo míate ŋu akpɔ kple ŋku alo aka asii la. Ŋkɔnya 
kpɔkpleŋkuwo nye ŋkɔnya siwo lɔ nu siwo li siwo míate ŋu akpɔ kple ŋku, aka 
asii, ase kple to, aʋeʋẽ, alo aɖɔ kpɔ la ɖe eme. Woƒe kpɔɖeŋu aɖewoe nye: kpe, 
kplɔ̃, atukpa, tsi, ke, ʋu, atiglinyi, zikpui, yɔkumi kple bubuawo.

Nuwɔna 1

Ma ŋkɔnya siwo gbɔna la ɖe ŋkɔnya tɔxɛ, ŋkɔnya bɔbɔ, susumeŋkɔnya kple 
ŋkɔnya kpɔkpleŋku ƒe hatsotsowo me.

i.	 nufiala

ii.	 kplɔ̃

iii.	 lɔlɔ̃

iv.	 Akuvi

v.	 Akakpo

vi.	 dzidzɔ

vii.	 ɖekawɔwɔ

viii.	zikpui

ix.	 kpe

x.	 kplu

Nuwɔna 2

i.	 Mide dzesi ŋkɔnyawo katã le nuŋlɔɖi si gbɔna la me le miaƒe hatsotsowo 
me.

ii.	  Mima ŋkɔnya siwo miede dzesii la ɖe hatsotso ene siwo gbɔna la me

	 ŋkɔnya kpɔkpleŋkuwo	 ŋkɔnya bɔbɔwo	 ŋkɔnya tɔxɛwo	
susumeŋkɔnyawo

iii.	 Mizã kpɔɖeŋu siwo miede dzesii la tsɔ tu nyagbe kpokploewo ɖo. 
Kpɔɖeŋu: Míaƒe du la melolo o.

Nyati: Asiɖiɖi Le Mía De ‘Si Me
Asi aɖe le mía de. Eɖina ale gbegbe. Enye teƒe si amewo ƒoa ƒu ɖo hedzraa nu 
alo ƒlea nu vovovowo. Nu siawo dometɔ aɖewoe nye atikutsetse kple amagbe 
nyuiwo, awuwo, fefenuwo kple aƒemenu aɖewo hã. Àte akpɔ nu sia nu kloe le 
asi la me aƒle.

Le kɔsiɖa ƒe nuwuwu ɖe sia ɖe la, mí kple nye aƒekɔmetɔwo míeyina ɖe asia 
me ɖaƒlea míaƒe nu hiãhiãwo. Esi míeɖo asia gbɔ la, míese nudzralawo ƒe 
ɣli wonɔ boblo dom henɔ nuawo ƒe asiwo yɔm eye nuƒlelawo hã nɔ asi ɖim 
kple ŋkubiã.

Nu gbãtɔ si nye ŋku kli lae nye ale si woɖo atikutsetsewo kple amagbewo 
nyuie ɖe asixɔwo me la. Aŋuti lolo nyuiwo, akɔɖu ɖiɖiwo kple aɖiba ɖiɖiwo 
nɔ asi la me. Atikutsetse kple amagbe nyakpɔ siawo ƒe ʋeʋẽ lĩlĩlĩ xɔ asia me. 
Esia wɔe be meƒle atikutsetse siwo melɔã ɖuɖu vevie la.

Emegbe la, míeyi ɖe asixɔ siwo me wole nudodowo dzram le la me. Nye ŋku 
kli awu nyakpɔwo, sikɛti ʋlayawo, kple sikanu siwo le keklẽm la. Metsa le 
nudodoawo me heƒle esiwo asɔm nyuie la be matsɔ akpe ɖe nye nudodowo 
ŋu.

Esi míeganɔ tsatsam le asia me la, míeke ɖe agbadɔ aɖe si te wonɔ fefenu 
vovovowo abe vuvulotoo nyakpɔwo, aŋevidzĩwo kple fefenu bubuwo dzram le 
la ene ŋu. Àte ŋu akpɔ ɖeviwo ƒe fefenu ɖe sia ɖe le afi ma. Esi mekpɔ ɖevi 
bubuwo wonɔ dzidzɔ kpɔm ɖe fefenu siwo dzram wole la ŋu la, meko alɔgbɔnu.

Mlɔeba la, míeɖo asia ƒe akpa si wodzraa aƒemenuwo le la. Le afi sia la, 
míeƒle nu vovovowo abe dzodoƒenuwo, nuklɔnuwo kple nu siwo míatsɔ aɖo 
atsyɔ̃ na míaƒe aƒe la ene.

Mina míalé ŋku ɖe ŋkɔnya ƒe ha vovovowo ŋu.
Mlɔeba la, wotea ŋu maa ŋkɔnyawo ɖe ha gã eve me. Ha siawoe nye ŋkɔnya 
nyaxlẽwo kple ŋkɔnya manyaxlẽwo. Ŋkɔnya nyaxlẽwo nye ŋkɔnya siwo woate 
ŋu axlẽ la. (kpɔɖeŋu: nuŋlɔti, awu, gabutu, kaƒomɔ, xexi, maŋgo, aŋuti kple 
bubuawo)

NUMEDZROBIABIAWO

1.	 Đe nu si ŋkɔnya nye la me le wò gɔmesese nu.

2.	 Ma ŋkɔnya siwo le nuŋlɔɖi si gbɔna me la ɖe ŋkɔnya ƒe kpɔɖeŋu siawo 
nu.

i.	 Ame ƒe ŋkɔ

ii.	 Azãgbeŋkɔ

iii.	 Teƒe tɔxɛ aɖe ƒe ŋkɔ

iv.	 Ŋkɔnya nyaxlẽwo

Kofi zɔ mɔ yi ɖe du gã aɖe si te ɖe woƒe kɔƒea ŋu la me. Eyi ɖe du gã la 
me le Blaɖagbe. Du gã sia ŋkɔe nye Gɛ.̃ Gɛ ̃nye teƒe nyakpɔ aɖe si xɔ 
kɔkɔ kple aƒe nyakpɔwo le la. Kofi kpɔ dzidzɔ ale gbegbe. Esiae nye zi 
gbãtɔ Kofi yi ɖe du gã sia me. Eyi ɖe fiase gã aɖe me eye wòƒle nanewo 
abe bagi, afɔkpa, wɔtsi, bɛlɛti kple awu ene. Ale si nuwo xɔ asi le Gɛ ̃la 
medo dzidzɔ nɛ o, eye woɖe adzɔgbe be yemanɔ du gã sia me o.

3.	 Đe ŋkɔnya ƒe ha siwo gbɔna la me le wò gɔmesese nu eye nàna wo 
dometɔ ɖe sia ɖe ƒe kpɔɖeŋu eveve. Zã kpɔɖeŋu siwo nèna la nàtsɔ atu 
nyagbe kpokploe etɔ̃ ɖo eye nàgblɔe na klase la.

i.	 ŋkɔnya kpɔkpleŋkuwo

ii.	 susumeŋkɔnyawo

iii.	 ŋkɔnya manyaxlẽwo

SECTION3 EƲEGBE ƑE TUTUĐO

NUMEDZROBIABIA SIWO KU ƉE ŊKƆN-
YAWO ŊU LA ƑE ŊUƉOƉOWO

1.	 Ŋkɔnya nye nya si ɖe ŋkɔ na ame, lã, teƒe alo nane. Míate ŋu agblɔ be 
ŋkɔnyawo nye nu siwo ƒo xlã mí la ƒe ŋkɔwo.

2.	 i. Ameŋkɔ: Kofi

ii.	 Azãgbeŋkɔ: Blaɖagbe

iii.	 Teƒe tɔxɛ aɖe ƒe ŋkɔ: Gɛ̃

iv.	 Ŋkɔnya nyaxlẽwo: du, kɔƒe, xɔ, aƒe, fiase, bagi, afɔkpa, wɔtsi, bɛlɛti, awu

3 i.	 Ŋkɔnya kpɔkpleŋkuwo nye ŋkɔnya siwo woate ŋu akpɔ kple ŋku la.

ALO

Ŋkɔnya kpɔkpleŋkuwo nye ŋkɔnya siwo ŋu woate ŋu aka asii la. 
Kpɔɖeŋu: gabutu, ati, ɖa, sabala

Susumeŋkɔnyawo nye ŋkɔnya siwo ɖe ŋkɔ na tamesusuwo kple 
seselelãmewo.

 ALO

i.	 Susumeŋkɔnyawo nye nu siwo womate ŋu akpɔ kple ŋku, aka asii, 
ase kple to, aʋeʋẽ, alo aɖɔ kpɔ o la. Woƒe kpɔɖeŋu aɖewoe nye: lɔlɔ̃, 
dɔmenyo, dzidzɔ, kple bubuawo.

Ŋkɔnya manyaxlẽwo nye ŋkɔnya siwo womate ŋu axlẽ o la.

Azɔ la, míesrɔ̃ nu tso ŋkɔnya kple eƒe hawo ŋu. Na míatrɔ ɖe 
ŋkɔnyaɖɔnyawo ŋu.

SECTION3 EƲEGBE ƑE TUTUĐO

NU KAE NYE ŊKƆNYAƉƆNYA?
Miŋlɔ nya etɔ̃ aɖe siwo miatsɔ aɖɔ nu alo ame siwo gbɔna la le miaƒe hatsotsowo 
me.

-	 Miaƒe sukuxɔ
-	 Xɔ̃wò vevitɔ
-	 Wò sukukplɔ̃
-	 Miaƒe suku la

Ŋkɔnyaɖɔnya nye nya si ɖɔa ŋkɔnya alo kɔa eŋuti la. Ŋkɔnyaɖɔnyawo nye nya siwo 
ƒoa nu tso ame alo nane ƒe nɔnɔme ŋu. Ŋkɔnyaɖɔnya ƒe kpɔɖeŋu aɖewoe nye: 
gbemumu, yibɔ, aŋutiɖiɖi, ɣi, kpui, kɔkɔ, dzetugbe, nyakpɔ, lolo, tsralɛ, bɔbɔe, 
kpɔdzidzɔ, seveve, nyanu kple bubuawo. Lé ŋku ɖe ale si wozã ŋkɔnyaɖɔnyawo 
le nyagbe siwo gbɔna me la:

i.	 Aƒe xoxo doa dzidzɔ nam.
ii.	 Ŋutsuvi kɔkɔ tsralɛ la va.
iii.	 Akuvi nye nyɔnuvi nyanu aɖe.

Le nyagbe gbãtɔ (i) me la, nya xoxo ƒo nu tso aƒe si ƒomevi doa dzidzɔ na nuƒola 
la ŋu. Le nyagbe evelia (ii) me la, kɔkɔ kple tsralɛ ƒo nu tso ŋutsuvi la ƒe nɔnɔme 
ŋu. Le nyagbe etɔ̃lia (iii) me la, nyanu ƒo nu tso nyɔnuvi si ƒomevi Akuvi nye la 
ŋu.

Ŋkɔnyaɖɔnya ƒe Hawo
Ŋkɔnyaɖɔnya ƒe ha vovovowo li. Wo dometɔ siwo ŋu míalé ŋku ɖo le nusɔsrɔ̃ sia 
me la woe nye:

-	 Ŋkɔnyaɖɔnya asifiatɔwo
-	 Ŋkɔnyaɖɔnya xexlẽmefiatɔwo
-	 Ŋkɔnyaɖɔnya nɔnɔmefiatɔwo

Ŋkɔnyaɖɔnya Asifiatɔwo
Le ŋkɔnyaɖɔnya asifiatɔwo gome la, wozãa asifianyawo (sia, ma, mawo, kemɛ, 
siawo, kemɛwo) abe ŋkɔnyaɖɔnyawo ene elabena wofiaa asi ŋkɔnya si ŋu wole nu 
ƒom le la. Wozãa ŋkɔnyaɖɔnya asifiatɔwo tsɔna fiaa asi alo tɔa asi ŋkɔnya si ŋu 
wole nu ƒom le la dzi. Lé ŋku ɖe kpɔɖeŋu siwo gbɔna la ŋu.

a.	 Ʋu sia le yeye.

b.	 Xɔ mawo nye Adzo tɔ.
c.	 Gasɔ ma nye fofonye tɔ.
d.	 Aku le aƒe mawo ƒlem.

Ŋkɔnyaɖɔnya Xexlẽmefiatɔ
Wonye ŋkɔnyaɖɔnya ƒe ha kɔa ŋkɔnya la ƒe xexlẽme ŋu. Ŋkɔnyaɖɔnya xexlẽmefiatɔ 
ƒoa nu tso xexlẽme si le ŋkɔnya la si la ŋu. Lé ŋku ɖe kpɔɖeŋu siwo gbɔna la ŋu:

a.	 Mɔlukotoku ene le danye si.
b.	 Eɖa koklozi eve.
c.	 Đevi gbãtɔ ƒe nya dzɔ.
d.	 Awu geɖe le asinye.

Ŋkɔnyaɖɔnya Nɔnɔmefiatɔ
Ŋkɔnyaɖɔnya nɔnɔmefiatɔ nye ŋkɔnyaɖɔnya si ƒoa nu tso alo kɔa ŋkɔnya aɖe ƒe 
nɔnɔme ŋu. Kpuie ko la, wonye ŋkɔnyaɖɔnya siwo kɔa ŋkɔnya la ŋu. Ŋkɔnyaɖɔnya 
siwo le Eʋegbe me la dometɔ geɖewo le hatsotso sia me.

a.	 Ʋu xoxo la gagblẽ..
b.	 Agbalẽ sue la le asinye.
c.	 Aɖiba ɖiɖi la dzrom.
d.	 Mekpɔ ʋu lolo aɖe etsɔ.

Nuwɔna

1.	 Lé ŋku ɖe nya siwo nède dzesii le nusɔsrɔ̃ sia ƒe gɔmedzedze me la ŋu. 
Mima nyaawo ɖe ŋkɔnyaɖɔnya asifiatɔ, xexlẽmefiatɔ kple nɔnɔmefiatɔ 
ƒe hatsotsowo me. Tsɔ kpɔɖeŋu bubuwo kpe wo wotɔxɛwotɔxɛe.

2.	 Xlẽ nuŋlɔɖi si gbɔna la eye nàde dzesi ŋkɔnyaɖɔnya siwo le eme la. 
Mima ŋkɔnyaɖɔnyaawo ɖe asifiatɔ, xexlẽmefiatɔ kple nɔnɔmefiatɔ ƒe 
hatsotsowo me eye miagblɔ wo na klase la nase.

Hafi koklotsu etɔ̃lia naku atɔ le fɔŋli ma me la, Kpoglu dua katã ƒo ƒu nɔ 
woƒe fia la lalam. Ame siwo tso fiaƒome la me la do awu ɣi. Wosa avɔ ɣiwo 
ɖe ta eye wole afɔ ƒuƒlu.

Woƒo ƒu be yewoade ta agu na yewoƒe fia la. Blemanyatotowo ɖee fia be le 
ƒe geɖe siwo va yi me la, fia si nɔ zia dzi le blema la wɔ nu gã aɖe na dua me 
tɔwo. Wogblɔ be ekpe ɖe amewo ŋu le esime wotɔ dzo agble ɖe sia ɖe si nɔ 

kɔƒea me le ŋdɔ aɖe me la. Wɔna sia he dɔwuame sesẽ aɖe va dua me. Dɔ wu 
amewo ale agbegbe be wogbɔdzɔ eye mɔkpɔkpɔ bu ɖe wo.

Fia si le zia dzi fifia la tɔgbuie di nuɖuɖu tso eƒe agble gã si te ɖe kɔƒea ŋu la 
me na amewo woɖu. Le esia ta la, amewo tsɔe ɖo fiae abe akpedada nɛ ene. 
Eya ta dua me tɔwo dea ta agu nɛ ɖe eƒe nu nyui wɔwɔ la ta.

Abe ale si wòdze le kpɔɖeŋu siwo gbɔna me ene la, ŋkɔnyaɖɔnyawo kplɔa 
ŋkɔnya siwo ɖɔm wole la ɖo aduadua.

a.	 Aƒe nyakpɔ la xɔ asi ŋutɔ.

b.	 Gaƒoɖokui ma le alɔnu na wò la dzrom.

c.	 Maŋgo eve le kusi la me.

d.	 Ati kɔkɔ la mu.

Numedzrobiabiawo

1.	 Mima ŋkɔnyaɖɔnya siwo gbɔna la ɖe woƒe hatsotsoawo me 
wotɔxɛwotɔxɛe eye miagblɔ miaƒe ŋuɖoɖowo na klase la. Hatsotso 
ɖe sia ɖe neɖe susu si ta wòma ŋkɔnyaɖɔnyaawo ɖe hatsotsoawo me 
nenema ɖo la me.

i.	 dzeɖeka

ii.	 didi

iii.	 vivi

iv.	 nyakpɔ

v.	 ene

vi.	 dzĩ

vii.	 vɔ̃ɖi

viii.	blɔ

ix.	 sesẽ

x.	 ma

xi.	 kemɛwo

xii.	 etɔ̃

xiii.	geɖe

2.	 Xlẽ nuŋlɔɖi si gbɔna la nyuie eye nàɖo biabia siawo ŋu.

i.	 De dzesi ŋkɔnyaɖɔnya siwo katã le nuŋlɔɖi la me la.

ii.	 Ma ŋkɔnyaɖɔnyaawo ɖe woƒe hatsotsoawo me wotɔxɛwotɔxɛe.

iii.	 Zã ŋkɔnyaɖɔnya ƒe ha siwo nède dzesii le nuŋlɔɖi la me la ƒe 
kpɔɖeŋu atɔ̃atɔ̃ nàtsɔ atu nyagbewo ɖo wotɔxɛwotɔxɛe.

Foli zɔ mɔ zi gbãtɔ yi ɖe foa gbɔ le du gã aɖe me. Esi wòɖi le ʋua me 
teti ko la, nu siwo wòkpɔ le du gã la me la wɔ nuku nɛ. Èfɔ ŋku ɖe xɔ 
kɔkɔwo, lɔrimɔ dzadzɛwo kple ale si amewo le yiyim le gbɔgbɔm la dzi. 
Nuwo kpɔkpɔ alea wɔe be Foli ŋlɔ be be ele be yeayɔ ye fo wòava kɔ ye 
le ʋudzeƒe la. Esi Foli ɖo ŋku edzi teti ko la, eɖe eƒe kaƒomɔ xoxo la le 
eƒe bagi yibɔ la me eye wòƒo ka na foa. Hafi kaƒoƒo la natso la, kaa 
ɣi aɖe va dze. Teƒe si kaa la tɔ ɖo la kple Foli dome medidi o. Foli ko 

SECTION3 EƲEGBE ƑE TUTUĐO

alɔgbɔnu vi aɖe hezɔ yi ʋu la gbɔ. Eʋu ʋɔ la hege ɖe eme. Foa ƒe aƒe 
didi tso ʋudzeƒea abe minitɔ wuiatɔ ̃ƒe ʋukuku ko ene eya ta medidi boo 
hafi woɖo aƒe me o. Esi Foli ɖi ɖe eme nyuie vɔ la, wotsɔ nuɖuɖu vivi 
aɖe nɛ wòɖu.

SECTION3 EƲEGBE ƑE TUTUĐO

NU KAE NYE DƆWƆNYA?
i.	 Nu ka nèwɔ ŋdi sia? Ŋlɔ nu siwo nèwɔ la da ɖi.
ii.	 Nu ka nèbu tso nusɔsrɔ̃ vovovo siwo fiam wole le miaƒe sukua me la ŋu? Ŋlɔ 

nu siwo nèbu tso wo ŋu la da ɖi.
iii.	 Đe wò susu gblɔ tso wo ŋu na klase la hena wo me dzodzro.

Dɔwɔnya nye nya si ɖe nuwɔna aɖe fia la. Dɔwɔnyawo galɔ nya alo nyakɔsɔkɔsɔ 
siwo ɖe nuwɔƒemenɔla ƒe nɔnɔme fia la ɖe eme (Le kpɔɖeŋu me: va, dzo, si, tsi, 
ʋeʋẽ, lɔ̃, nya, lé, dzra..ɖo, ɖe…fia)

Dɔwɔnyawo tea ŋu nɔa wo ɖokuiwo si alo zɔna kple ŋkɔnyawo le nyagbe me. 
Ŋkɔnya siwo kplɔa dɔwɔnyawo ɖo le nyagbe me la woe nye fidoŋkɔnyawo. Wotea 
ŋu maa dɔwɔnyawo ɖe ha vovovowo me ku ɖe ale si wonɔa wo ɖokuiwo si kple 
ale si wozɔna kple fidoŋkɔnyawo la ŋu. Dɔwɔnya ƒe ha siawoe nye dɔwɔnya 
hiãfidola, dɔwɔnya mahiãfidola kple dɔwɔnya hiãfidola eve.

Dɔwɔnya Hiãfidolawo
Dɔwɔnya hiãfidolawo nye dɔwɔnya siwo ŋu ŋkɔnya kpena ɖo hafi woƒe gɔmesese 
dea blibo le nyagbe me. Woƒe kpɔɖeŋu aɖewoe nye ɖa, ku, ɖu, ŋlɔ, ƒo kple 
bubuawo. Dɔwɔnya hiãfidolawo ƒe kpɔɖeŋu aɖewo dze le nyagbe siwo gbɔna la 
me.

1.	 Nufiala la ɖa mɔlu.
2.	 Sukuviawo ku tsi.
3.	 Kofi kple Adzo ɖu akplẽ.
4.	 Đevi aɖe tsɔ atikutsetsewo na dadaa.
5.	 Mɔzɔlawo ɖo ʋu.

Nya siwo katã viã ɖe ɖusime me la woe nye dɔwɔnya hiãfidolawo. Fidoŋkɔnyawo 
kplɔ dɔwɔnyawo ɖo le nyagbeawo me. Le kpɔɖeŋu gbãtɔ me la, fidoŋkɔnya lae 
nye mɔlu eye le kpɔɖeŋu 5lia me la, fidoŋkɔnya lae nye ʋu.

Dɔwɔnya Mahiãfidolawo
Esiawo nye dɔwɔnya siwo mezɔna kple fidoŋkɔnyawo o. Womehiãa fidoŋkɔnya 
le nyagbe me hafi woƒe gɔmesese dea blibo o. Nyawo alo nyakɔsɔkɔsɔwo tea ŋu 
kplɔa wo ɖo gake zi geɖe la, wonyea dɔwɔnyaɖɔnyawo.

1.	 Devi la zɔ blewuu.

2.	 Tsi la si kplakplakpla.
3.	 Sukuvi la ɖiɖi enumake.

Dɔwɔnya siwo viã ɖe ɖusime la woe nye dɔwɔnya mahiãfidolawo. Le kpɔɖeŋu 
2lia kple 3lia me la, nya siwo kplɔ dɔwɔnyawo ɖo wotɔxɛwotɔxɛe la woe nye 
dɔwɔnyaɖɔnyawo. Míasrɔ̃ nu tso dɔwɔnyaɖɔnyawo ŋu emegbe.

Dɔwɔnya Hiãfidola Eve
Dɔwɔnya hiãfidola eve nye dɔwɔnya si ŋkɔnya eve kplɔna ɖo aduadua la. Woyɔa 
ŋkɔnya si kplɔ dɔwɔnya ɖo aduadu la be fidoŋkɔnya gbãtɔ eye woyɔa evelia be 
fidoŋkɔnya evelia. Ŋkɔteƒenɔnyawo hã tea ŋu doa fi na dɔwɔnya la. Dɔwɔnya 
hiãfidola eve ƒe kpɔɖeŋu aɖewoe nye: na, da, ɖo, fia, ɖu. Lé ŋku ɖe woƒe 
kpɔɖeŋuwo ŋu le nyagbe siwo gbɔna la me.

1.	 Dzilawo na ga ɖeviawo.
2.	 Adela da tu xevi.
3.	 Amenyo bia ga dadaa.
4.	 Nyagãɖeɖi la ɖo asi ali.
5.	 Dɔnɔdzikpɔla la fia atike dɔnɔ la.

Le kpɔɖeŋu gbãtɔ me la, fidoŋkɔnya gbãtɔe nye ga eye evelia nye ɖeviawo. Nya 
bubu aɖeke metso dome na fidoŋkɔnya eveawo o. Ŋkɔnya eveawo kpe ɖe dɔwɔnya 
la ŋu hafi gɔmesese ɖo nyagbe la si.

Nuwɔna 1

1.	 Nu kae nye dɔwɔnya? Đe nu si dɔwɔnya nye la me le wò gɔmesese nu?

2.	 Ƒo nu tso dɔwɔnya ƒe ha etɔ̃awo ŋu kpuikpuikpui.

3.	 Ma dɔwɔnya siwo gbɔna la ɖe dɔwɔnya hiãfidola, dɔwɔnya mahiãfidola 
kple dɔwɔnya hiãfidola eve ƒe hatsotsowo me to dzesidede hatsotso si 
dze la me abe ale si wowɔ kpɔɖeŋu ɖe tata la me ene.

Dɔwɔnya Dɔwɔnya 
Hiãfidola

Dɔwɔnya 
Mahiãfidola

Dɔwɔnya 
Hiãfidola Eve

bu  √

na  √

Dɔwɔnya Dɔwɔnya 
Hiãfidola

Dɔwɔnya 
Mahiãfidola

Dɔwɔnya 
Hiãfidola Eve

ƒle

dzi

xlẽ

ɖu

zɔ

fe

da

tutu

ha

Nuwɔna 2

Minɔ eveve miaxlẽ nuŋlɔɖi si gbɔna la. Mide dzesi dɔwɔnya siwo katã le 
nuŋlɔɖi la me eye miama wo ɖe dɔwɔnya hiãfidola, dɔwɔnya mahiãfidola kple 
dɔwɔnya hiãfidola eve ƒe hawo me. Ne miewu dɔ sia nu la, mitsɔ dɔwɔnya 
siwo miede dzesii la tu nyagbe atɔ̃ teti ɖo. Kpɔɖeŋu: Madi be masrɔ̃ nu ɣeyiɣi 
wu esia.

Tɔsisi la ƒe kekeme mede mita blaatɔ ̃o, evɔa ɖe medi be maƒu tsi si me kɔ, 
goglo hekeke abe kilomita ɖeka ene hafi. Meka ɖe edzi kokoko be lowo anɔ 
tɔa me.

Esi medzra ɖo vɔ be mage ɖe tsia me la, metsɔ aɖu lé tu si metsɔ ɖe asi la, do 
gbe ɖa heɖiɖi ge ɖe batsi la me. Meƒu tsi abe ame si dze tsiƒuƒu gɔme teti ko 
ene. Tsi la menɔ sisim sesĩe o, eye wòxɔ dzo vie. Vɔvɔ ̃na vuvɔ ɖom eya ta tsia 
menya ƒu nam tututu o.

Esi meɖo tɔsisia ƒe titina la, tɔsisi la megagoglo o, eya ta nye akɔta ƒo bakpo 
aɖe. Metsɔe be loe eye esi metɔtɔ ta la, tu la ge le nu nam.

Meƒu tsia yi ŋgɔgbe vie eye megage ɖe tsia ƒe teƒe si goglo vie la. Hafi manya 
la, meɖo tɔa ƒe go kemɛ dzi helé anyigba sesĩe kple dzidzɔ. Metso tɔ la gake 
nye aʋawɔnu ɖeka la bu ɖem.

NU KAE NYE DƆWƆNYAƉƆNYA?
Lé ŋku ɖe nɔnɔmetata si gbɔna la ŋu. Aleke amewo le du la ƒumii? Ɣe ka ɣi wole 
du la ƒum? Afi ka wole du la ƒum le? Susu ka ta wole du la ƒum ɖo?

Dɔwɔnyaɖɔnya nye nya alo nyakɔsɔkɔsɔ si ƒoa nu tso dɔwɔnya ŋu le nyagbe 
me. Bu ta me tso ale si nèzɔ yi suku egbe la ŋu. Đe nèzɔ ɖɔɖɔɖɔ, kabakaba alo 
dzitsitsitɔea? Đewomahĩ èzɔ kabakaba hafi yi suku. Nya kabakaba kɔ alo ƒo nu 
tso ale si nèzɔ yi suku egbe la ŋu. Womaa dɔwɔnyaɖɔnyawo ɖe ha vovovowo me 
ku ɖe ale si woɖɔ dɔwɔnya la ŋu.

Dɔwɔnyaɖɔnya nɔnɔmefiatɔ
Dɔwɔnyaɖɔnya ƒe ha sia ƒoa nu tso ale si (nɔnɔme si me) wowɔ nuwɔna aɖe le la 
ŋu. Lé ŋku ɖe woƒe kpɔɖeŋu aɖewo ŋu le nyagbe siwo gbɔna la me.

1.	 Sukuviwo zɔ kabakaba yi suku.
2.	 Bɔluƒolawo ƒo bɔlu la ŋuɖɔɖotɔe.
3.	 Hadziha la dzi ha blewuu.
4.	 Xevi aɖe dzi ha nyuie le yame.

Dɔwɔnyaɖɔnya Teƒefiatɔ
Dɔwɔnyaɖɔnya teƒefiatɔ ƒoa nu tso teƒe si nuwɔna aɖe yi edzi le la ŋu.
1.	 Sukuviwo tsi tsitre ɖe xexe.
2.	 Emefa kple Agbeko mlɔ anyi ɖe dziƒoxɔ dzi.
3.	 Đeviwo kaka agbalẽ kakɛwo ɖe afi sia afi.
4.	 Đeviwo le Agblekpui.

Dɔwɔnyaɖɔnya Ɣeyiɣifiatɔ
Dɔwɔnyaɖɔnya ɣeyiɣifiatɔ ƒoa nu tso ɣeyiɣi si me wowɔ nane le la ŋu.
1.	 Nusrɔ̃la siwo le xɔ mamlɛtɔ me la wɔ woƒe dodokpɔ etsɔ.
2.	 Míaɖu míaƒe ŋdɔnuɖuɖu le dɔwɔƒe la egbe.
3.	 Míawɔ takpekpe le ga asiekɛ me.

Dɔwɔnyaɖɔnya Edziedzifiatɔ
Dɔwɔnyaɖɔnya ƒe ha sia fiaa ale si nuwo yia edzi edziedzie la. Dɔwɔnya ƒe ha sia 
nɔa nyagbe ƒe nuwuƒe alo gɔmedzeƒe gake wo dometɔ ʋɛ aɖewo nɔa nyagbe ƒe 
gɔmedzeƒe, titina kple nuwuƒe. Dɔwɔnyaɖɔnya edziedzifiatɔ ƒe kpɔɖeŋu aɖewoe 
nye ƒe sia ƒe, ɣe sia ɣi, kɔsiɖa sia kɔsiɖa,
1.	 Míeɖua azã la ƒe sia ƒe.
2.	 Míeɖua nu gbe sia gbe.
3.	 Menɔa game dzi gbeɖe o.
4.	 Woƒoa nu na ɖeviwo zi geɖe be woaklɔ nu me.
5.	 Mevaa afi sia ɣe sia ɣi.

Dɔwɔnyaɖɔnya edzidzifiatɔ siwo le nyagbe siwo va yi me la woe nye ƒe sia ƒe, 
gbe sia gbe, zi geɖe, ɣe sia ɣi. Le nyagbeawo me la, dɔwɔnyaɖɔnya zi geɖe dze le 
nyagbea ƒe titina. Le kpɔɖeŋu gbãtɔ, evelia, etɔ̃lia kple atɔ̃lia me la, dɔwɔnyaɖɔnya 
edziedzifiatɔwo wu nyagbeawo nu.

Dɔwɔnyaɖɔnya Susufiatɔ
Dɔwɔnyaɖɔnya ƒe ha sia ɖea susu si ta wowɔ nane alo nane dzɔ ɖo la fiana. 
Dɔwɔnyaɖɔnya ƒe ha sia ƒe kpɔɖeŋu aɖewoe nye elabena, eya ta, esia ta kple 
bubuawo. Lé ŋku ɖe dɔwɔnyaɖɔnya susufiatɔwo ƒe kpɔɖeŋuwo ŋu le nyagbe siwo 
gbɔna la me.

1.	 Medi be madzo kaba elabena dɔ le wuyem.
2.	 Sukuwo ke mɔ eya ta wodzo yi aƒe me.
3.	 Nyemekpɔ tɔmelã o esia ta meƒle ʋulɛ̃.
4.	 Đevi la fa avi elabena dɔ le ewum.

Dɔwɔnyaɖɔnya Đoƒefiatɔ

Dɔwɔnyaɖɔnya siwo le ha sia me la woe nye nya siwo kɔa dɔwɔnyawo ŋu tsɔna 
ɖea nuwɔna aɖe ƒe ɖoƒe alo kpekpeme fiana. Wonana míedea dzesi nuwɔna siwo 
ɖɔm wole la ƒe ɖoƒe alo kpekpeme. Kpɔɖeŋu aɖewoe nye fũu, ŋutɔ, blibo, ʋɛ, 
geɖe, keŋkeŋ, ƒio, vevie, sesĩe, kutɔkutɔe kple bubuawo. Lé ŋku ɖe kpɔɖeŋu siwo 
gbɔna la ŋu:
1.	 Nu ʋeʋĩwo sɔ gbɔ ɖe nuɖuɖu la me fũu.
2.	 Wotutu xɔa me keŋkeŋ.
3.	 Wɔna la wɔ nuku na amewo ŋutɔ.
4.	 Woƒo fiafitɔ la kutɔkutɔe.

Nuwɔna 1

De ŋugble tso nuwɔna si nèwɔ le nusɔsrɔ̃ sia ƒe gɔmedzedze me la ŋu. Àkpɔe 
adze sii be dɔwɔnyaɖɔnya aɖewo kɔ nuwɔna si le edzi yim le nɔnɔmetata la 
me la ŋu. Ma dɔwɔnyaɖɔnya siwo nède dzesii la ɖe dɔwɔnyaɖɔnya ƒe ha siwo 
ŋu míesrɔ̃ nu tso fifi laa la me. Emegbe la, ame eveve newɔ nyagbe atɔ̃atɔ̃ 
woatsɔ aɖɔ nɔnɔmetata la to dɔwɔnyaɖɔnya mawo zazã me.

Nuwɔna 2

1.	 Đe kadodo si le dɔwɔnyaɖɔnyawo kple dɔwɔnyawo dome la me eye 
nàgblɔ wò ŋuɖoɖo la na klase la.

2.	 Explain the types of adverbs and give three examples under each type. Đe 
dɔwɔnyaɖɔnya ƒe haawo me eye nàna kpɔɖeŋu etɔ̃etɔ̃ wotɔxɛwotɔxɛe.

3.	 Zã kpɔɖeŋuawo dometɔ eveve nàtsɔ atu nyagbewo ɖo wotɔxɛwotɔxɛe.

4.	 Ma dɔwɔnyaɖɔnya siwo gbɔna la ɖe woƒe hatsotso siwo nèsrɔ̃ la me eye 
nàgblɔ susu si ta nèma wo ɖe hatsotsoawo me nenema ɖo la.

i.	 kabakaba
ii.	 nyuie

iii.	blewuu
iv.	etsɔ
v.	 gbeɖe
vi.	esia ta
vii.	 ƒe sia ƒe
viii.	tututu
ix.	fũu
x.	 kɔsiɖa si va yi

Nuwɔna 3

Xlẽ nyagbe siwo gbɔna la eye nàde dzesi dɔwɔnyaɖɔnya ƒe ha si wozã le 
nyagbe ɖe sia ɖe me la. Emegbe la, zã dɔwɔnyaɖɔnya siwo nède dzesii la 
dometɔ atɔ̃ nàtsɔ atu nyagbewo ɖo eye nàgblɔ wò ŋuɖoɖo la na klase la.

1.	 Sukuviawo toa woƒe dɔdeasi la me enuenu.

2.	 Kaƒomɔ la nɔ ɖiɖim edziedzi.

3.	 Ameawo do ɖe xexe.

4.	 Meƒo ɖevi la kutɔkutɔe.

5.	 Èka ɖe edzi tututua?

6.	 Ele ʋu la kum yakatsɔe.

7.	 Mewɔa nye ŋutete ɣe sia ɣi.

8.	 Wò nya dzɔ ŋutɔ.

9.	 Míeɖɔ kuxi la ɖo enumake.

10.	 Mesea nya sia gbe sia gbe.

11.	 Đeviawo fena zi geɖe.

12.	 Nu ka ta nègale afi sia ɖo?

13.	 Nyemete ŋu de dzesii kaba o.

14.	 Đevi sue la le ŋu kpem vevie na hadzidzi la.

15.	 Sɔ la si dzo kpaŋkpaŋkpaŋ.

Akpa A: Dɔwɔnyawo
1.	 Aleke dɔwɔnya siwo ɖe nuwɔna fia kple dɔwɔnya siwo ɖe nuwɔƒemenɔla ƒe 

nɔnɔme fia la to vovo tso wo nɔewo gbɔe?
2.	 De dzesi dɔwɔnyawo katã le nuŋlɔɖi si gbɔna la me eye nàtsɔ wò ŋuɖoɖo la 

asɔ kple xɔ̃wò tɔ.

Esi mezɔ kabakaba ɖo ƒua ta la, meƒu du, ti kpo, eye meɖu ɣe le 
ƒutsotsoewo me. Ŋdɔ ʋu nyuie hede dzo lãme nam eye ŋusẽ gaɖo ŋunye. 
Meƒu tsi, hlẽ tsi eye mefe fefe le tsia me heko alɔgbɔnu kple dzidzɔ. 
Tɔkɔtsalɛwo dzo va yi, xlɔ,̃ heƒo woƒe aʋalawo papapa. Metsɔ ke tu xɔ 
nyui aɖe eye metsɔ adzato kple kpekuiwo ɖo atsyɔ ̃nɛ. Metsa le ƒua ta 
hede dzesi nu nyui geɖe siwo nyemekpɔ kpɔ o la le ƒua ta. Nyemaŋlɔ 
nuteƒekpɔkpɔ sia be kpɔ o.

3.	 Ma dɔwɔnya siwo nède dzesii le nuŋlɔɖi si va yi me la ɖe woƒe hatsotso etɔ̃ 
siwo nèsrɔ̃ la me.

Akpa B: Dɔwɔnyaɖɔnyawo
1.	 Ŋlɔ nu siwo nèwɔna gbe sia gbe la da ɖi eye nàgblɔ ale si nèwɔa wo, 

ɣeyiɣi si me nèwɔa wo, teƒe siwo nèwɔa wo le kple susu siwo ta nèwɔa 
wo ɖo la na xɔ̃wò.

2.	 Ŋlɔ dɔwɔnyaɖɔnya siwo katã xɔ̃wò la zã le nuwɔnaawo ɖɔɖɔ me la da 
ɖi eye nàma wo ɖe woƒe hatsotsowo me.

3.	 Tso nyadu si anɔ abe nya blaatɔ̃ (50) ene la tso yame ƒe tɔtrɔ kple ame 
siwo le teƒe si nèle la ŋu. Dɔwɔnyaɖɔnya 10 teti nènɔ wò nyadu la me.

NUMEDZROBIABIAWO ƑE ŊUƉOƉOWO

Akpa A
1)	 Dɔwɔnya siwo ɖea nuwɔna fiana la ƒoa nu tso nuwɔna siwo míekpɔna la 

ŋu, gake dɔwɔnya siwo ɖea nuwɔƒemenɔla ƒe nɔnɔme fiana la ƒoa nu tso 
seselelãmewo kple susu si wobu tso nane ŋu la ŋu.

2)	 Dɔwɔnya siwo wode dzesii le nuŋlɔɖi la me la woe nye:

zɔ, ƒu, ti, ɖu, ʋu, de, ɖo, ƒu, hlẽ, fe, ko, dzo, va, yi, xlɔ̃, ƒo, tsɔ, tu, ɖo, 
tsa, de, kpɔ, ŋlɔ

Dɔwɔnya hiãfidola Mahiãfidola Hiãfidola eve

ƒu zɔ

ti dzo

ɖu va

ʋu xlɔ̃

de tsa

ɖo

ƒu

hlẽ

fe

ko

yi

ƒo

tsɔ

tu

ɖo

Dɔwɔnya hiãfidola Mahiãfidola Hiãfidola eve

de

kpɔ

ŋlɔ

Akpa B:
1.	 Dɔwɔnya siwo woate ŋu azã la dometɔ aɖewoe nye ɖu, le, nyɔ, fɔ, gblɔ 

kple bubuawo. Dɔwɔnyaɖɔnya siwo woate ŋu azã la dometɔ aɖewoe nye 
kabakaba, enumake, kpla, xoxo, ɣe sia ɣi kple bubuawo. Dɔwɔnyaɖɔnya 
siwo ku ɖe susu si ta wowɔa nu la ɖo la dometɔ aɖewoe nye, esia ta, 
elabena, eya ta kple bubuawo.

2.	 Ŋuɖoɖoawo ato vovo.

Hatsotso aɖewo anye nɔnɔmefiatɔ, ɣeyiɣifiatɔ, edziedzifiatɔ kple 
bubuawo.

3.	 Nuŋlɔɖi la ƒe kpɔɖeŋu

Yame kɔ ŋutɔ egbe. Ŋdɔ le ʋuʋum nyuie. Đeviwo le fefe fem le xexe 
dzidzɔtɔe. Wole tsi nom edziedzi ɖe dzogbɔgbɔ ta. Ame aɖewo yi tsiƒuƒe 
le ƒuta. Wo dometɔ aɖewo zɔ kuviatɔe eye bubuawo ti kpo dzidzɔtɔe le 
atsiaƒu la me. Đewo te fifia zã le ŋdɔ sesẽ la gbe. Ame tsitsiawo nɔ 
anyi kpoo henɔ ɖeviawo kpɔm wonɔ fefe fem moveviɖotɔe eye nyɔnu 
tsitsiawo le tsi dzram na amewo ŋkubiãtɔe.

